RELACION

PËR

PROJEKTLIGJIN

“PËR DISA NDRYSHIME DHE SHTESA NË LIGJIN NR. 9363, DATË 24.3.2005, “PËR DËRGIMIN E FORCAVE TË ARMATOSURA TË REPUBLIKËS SË SHQIPËRISË JASHTË VENDIT, SI DHE PËR MËNYRËN E PROCEDURAT E VENDOSJES DHE KALIMIT TË FORCAVE TË USHTARAKE TË HUAJA NË TERRITORIN E REPUBLIKËS SË SHQIPËRISË”, TË NDRYSHUAR”

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Projektligji “Për disa ndryshime dhe shtesa në ligjin nr. 9363, datë 24.3.2005 “Për dërgimin e Forcave të Armatosura të Republikës së Shqipërisë jashtë vendit, si dhe për mënyrën e procedurat e vendosjes dhe kalimit të forcave të ushtarake të huaja në territorin e Republikës së Shqipërisë”, të ndryshuar”, ka si qëllim rregullimin e disa vakumeve ligjore dhe problematikave aktuale, konkretisht të lidhura me dërgimin jashtë vendit të FARSH-it dhe lejimin për qëndrim në Republikën e Shqipërisë të forcave të huaja në rastet e operacioneve humanitare ndërkombëtare dhe të emergjencave civile, por edhe me shoqërimin e të gjitha forcave ushtarake të huaja, gjatë kalimit transit nëpër territorin e Republikës së Shqipërisë nga Policia Ushtarake e FARSH-it. 

II.  VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Projektligji është parashikuar në Programin e Përgjithshëm Analitik të Projektakteve, për Ministrinë e Mbrojtjes, për katërmujorin e dytë të vitit 2023.

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Rishikimi i disa kompetencave të autoriteteve dhe procedurave të dërgimit të Forcave të Armatosura të Republikës së Shqipërisë jashtë vendit dhe kalimi ose vendosja e forcave ushtarake të huaja në territorin e Republikës së Shqipërisë, do të lehtësojë procedurat dhe do të shkurtojë kohën për dërgimin e kontingjenteve të Forcave të Armatosura në misione/operacione të drejtuara nga NATO-ja dhe BE-ja.
Përparësia e këtij projektligji është përmirësimi dhe lehtësimi i procedurave të dërgimit të Forcave të Armatosura jashtë vendit, duke pasur si prioritet kërkesat e NATO-s, për shkurtimin e kohës së dislokimit të trupave të deklaruara në zonat e operacionit për zhvillimin e operacioneve të mbrojtjes kolektive dhe menaxhimit të krizave, si dhe plotësimi i vakumeve ligjore në lidhje me çështjen e vendimmarrjes për pjesëmarrjen e FARSH-it në operacione të emergjencave civile jashtë vendit dhe forcave të huaja në operacione të emergjencave civile brenda vendit. 

Problematikat kryesore, të cilat janë evidentuar nga zbatimi në praktikë i ligjit aktual, janë koha e gjatë e lidhur me miratimin nga institucione të larta politike, si Kuvendi ose Këshilli i Ministrave për dërgimin dhe pjesëmarrjen e Forcave të Armatosura në misione/operacione të drejtuara nga NATO-ja dhe jo vetëm, dhe një nga ngjarjet që vunë në provë zbatimin e këtij ligji ka qenë përgjigja dhe dërgimi i trupave të FARSH-it në mbështetje të autoriteteve turke, pas tërmetit të 6 shkurtit 2023. 

Një problematikë tjetër aktuale që haset në vijimësi nga autoritetet e Policisë Ushtarake të FARSH-it është zbatimi i detyrimeve të pikës 4, të nenit 16, i ligjit aktual nr. 9363, datë 24.3.2005, i ndryshuar, në çdo rast, edhe kur nuk kërkohet nga shteti që bën kërkesën për kalimin transit të forcave ushtarake të huaja në territorin e Republikës së Shqipërisë, një njësi e Policisë Ushtarake së FARSH-it duhet të shoqërojë këto forca. Duke qenë se Republika e Shqipërisë përbën një urë lidhëse me Italinë, Malin e Zi, Kosovën dhe kërkesat për kalim  transit në Republikën e Shqipërisë, me destinacion më tej një nga këto shtete janë të shumta, në disa raste Policia Ushtarake gjendet në vështirësi për zbatim e normës ligjore, për shkak edhe të mungesës së burimeve.   

IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektligj është në përputhje të plotë me rendin juridik të brendshëm dhe atë ndërkombëtar.

V.   VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Ky projektligj nuk synon përafrimin me acquis communautaire.

VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji “Për disa ndryshime dhe shtesa në ligjin nr. 9363, datë 24.3.2005 “Për dërgimin e Forcave të Armatosura të Republikës së Shqipërisë jashtë vendit, si dhe për mënyrën e procedurat e vendosjes dhe kalimit të forcave të ushtarake të huaja në territorin e Republikës së Shqipërisë”, të ndryshuar”, është i përbërë nga 6 nene, në të cilat parashikohet, si më poshtë vijon: 

· Në nenin 1 të projektligjit parashikohet që në germën “ç”, të pikës 1, të nenit 2; në titullin e nenit 9; në germën “ë”, të nenit 11 dhe në pikën 1, të nenit 15, pas fjalës “misione”, shtohen fjalët “dhe operacione” dhe pas togfjalëshit “humanitare ndërkombëtare”, shtohet togfjalëshi “dhe emergjencash civile”.
Ky ndryshim është vlerësuar si i nevojshëm, për arsye se në vitet e fundit Forcave të Armatosura të Republikës së Shqipërisë u është kërkuar të angazhohen jo vetëm në misione, por dhe në operacione të drejtuar nga NATO-ja, BE-ja, OKB-ja ose në zbatim të marrëveshjeve të miratuara nga Kuvendi i Shqipërisë. Në të njëjtën kohë është vlerësuar se për plotësimin e spektrit të plotë të angazhimeve, ku marrin pjesë Forcat e Armatosura, është e nevojshme përcaktimi i saktë i tyre në këtë ligj. Bazuar në manualin e NATO-s, AAP-6, botim i vitit 2021 “Fjalori i termave dhe përkufizimeve”, mision dhe operacion përcaktohen, si më poshtë vijon: 
Mision quhet deklarata e qartë dhe e përmbledhur detyrash, të cilat do të realizohen me qëllim realizimin arritjen e statusit final të miratuar. 
Operacion: një seri e vazhduar veprimesh të koordinuara me një qëllim të caktuar.
Gjithashtu bazuar në fjalorin e gjuhës shqipe këto terma përcaktohen, si më poshtë vijon:
Mision: detyrë e posaçme që i ngarkohet dikujt për t’u kryer jashtë vendit të tij të punës;
Operacion: veprime luftarake të njësive të mëdha për zgjidhjen e detyrave. 
Mbështetur në këto dy përkufizime shikohet qartë që termi “mision” dhe “operacion” kanë ndryshime thelbësore si në kohë, ashtu dhe në hapësirë.  
· Neni 2 i projektligjit parashikon se pikën 1, të nenit 2, pas germës “d”, shtohet germa “dh”, me përmbajtje, si më poshtë:: 
dh) “marrëdhëniet kontraktuese ndërkombëtare në funksion të mbështetjes me shërbime, modernizimit dhe mirëmbajtjes së pajisjeve dhe teknikës ushtarake të Forcave të Armatosura”.
Për sa më sipër, është vlerësuar se në termat e bashkëpunimit ushtarak duhet të përfshihen marrëdhëniet kontraktuese që Ministria e Mbrojtjes ka apo do të ketë me kontraktues civilë, vendas ose të huaj, për të siguruar mbështetjen e trupave në misione/operacione jashtë vendit, modernizimin dhe mirëmbajtjen e pajisjeve dhe teknikës luftarake. Si shembull ilustrues do të shërbente rasti i dërgimit jashtë vendit të mjeteve ajrore helikopterë, për riparim. Kjo përqasje është një procedurë e përhapur dhe efikase e përdorur nga të gjitha vendet e NATO-s. 
· Në nenin 3 të projektligjit parashikohet, që në nenin 9, pika 1 ndryshon dhe bëhet, si më poshtë: 

1. “Vendimi për pjesëmarrjen e Forcave të Armatosura të Republikës së Shqipërisë në misione dhe operacione humanitare ndërkombëtare, si dhe emergjenca civile jashtë vendit merret:
a) deri në nivel kompanie, me urdhër të ministrit të Mbrojtjes;
b) mbi nivel kompanie me vendim të Këshillit të Ministrave.”

Ky ndryshim bëhet duke marrë në konsideratë se ulja e nivelit të miratimit për pjesëmarrjen në misione/operacione humanitare dhe emergjencave civile, ku angazhimi i trupave në kohën sa më të shpejtë, është elementi kyç në arritjen e suksesit, do të sillte arritjen e këtij qëllimi.  Kjo ndërhyrje vjen dhe si pasojë e eksperiencës së krijuar nga angazhimi i trupave të Forcave të Armatosura në mbështetje të autoriteteve turke, pas tërmetit të 6 shkurtit 2023.

· Në nenin 4 të projektligjit parashikohen që në nenin 16 bëhen shtesat, ndryshimet e mëposhtme:
“1. Në pikën 3, të nenit 16, pas fjalës “miratimi”, shtohen fjalët “ose kërkesa”; 
2.  Pika 4 ndryshon dhe bëhet:

“4. Forcat ushtarake të huaja, gjatë kalimit transit nëpër territorin e Republikës së Shqipërisë, shoqërohen nga Policia Ushtarake e Forcave të Armatosura të Republikës së Shqipërisë, nëse kërkohet nga shteti përkatës”.
Këto ndryshime dhe shtesa bazohen në përcaktimin e germës “k”, të nenit 33, të ligjit nr. 13/2015 “Për Policinë Ushtarake në Forcat e Armatosura të Republikës së Shqipërisë”, ku përcaktohet që Policia Ushtarake shoqëron e siguron personalitetet e larta ushtarake të Ministrisë së Mbrojtjes dhe të Forcave të Armatosura të Republikës së Shqipërisë, delegacionet e huaja ushtarake të njësuara me to, si dhe forcat e huaja ushtarake që kalojnë në territorin e Republikës së Shqipërisë. Një veçanti e këtij ndryshimi është përcaktimi i shoqërimit të forcave ushtarake të huaja, në rast se kërkohet. Ky ndryshim është bazuar në eksperiencën dhe praktikat më të mira të shumë nga vendet e NATO-s. Ky detaj do të mundësojë realizimin e detyrave të përcaktuara në ligj, duke mirë menaxhuar burimet e Policisë Ushtarake. 
· Në nenin 5 parashikohet që në pikën 1, të nenit 19 fjala “mjete”, zëvendësohet me fjalën “automjete”, dhe fjalët në kllapa “(automjete, anije)” hiqen. 
Ky ndryshim është propozuar për shkak të paqartësisë që krijohet nga dispozita aktuale, pasi dhënia e lejeve për anijet e huaja, por edhe për mjetet e tjera lundruese është e rregulluar në pikën 3, të nenit 19 të ligjit dhe parashikimi aktual i pikës 1 të këtij neni, vetëm sjell konfuzion. 
· Si përfundim, në zbatim të përcaktimeve të nenit 117 të Kushtetutës së Republikës së Shqipërisë, në nenin 6 të projektligjit është parashikuar hyrja në fuqi e tij, 15 ditë pas botimit në Fletoren Zyrtare.

VII. INSTITUCIONET DHE ORGANET QË NGARKOHEN PËR ZBATIMIN E AKTIT

Me zbatimin e këtij projektligji do të ngarkohet Ministria e Mbrojtjes.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Ky projektligj është hartuar nga grupi i punës i ngritur me urdhër të ministrit të Mbrojtjes, nr. 41, datë 16.01.2023 “Për ngritjen e grupit të punës për hartimin e projektligjit, “Për disa shtesa dhe ndryshime në ligjin nr. 9363/2005 “Për dërgimin e Forcave të Armatosura të Republikës së Shqipërisë jashtë vendit, si dhe për mënyrën e procedurat e vendosjes dhe kalimit të forcave të ushtarake të huaja në territorin e Republikës së Shqipërisë” dhe me përfaqësues nga Shtabi i Përgjithshëm i FA-së, përfaqësues të Policisë Ushtarake, Ministrisë së Mbrojtjes dhe Qendrës së Bashkuar Operacionale. 

Ky projektligj do të dërgohet për mendim pranë Ministrisë së Drejtësisë, Ministrisë së Brendshme, Ministrisë së Infrastrukturës dhe Energjisë dhe Ministrisë për Evropën dhe Punët e Jashtme.

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Ky projektligj nuk ka efekte apo kosto shtesë për buxhetin e shtetit.



MINISTRI


Niko  Peleshi

Relacion shpjegues për projektligjin “Për disa ndryshime dhe shtesa në ligjin nr. 9363, datë 24.3.2005 “Për dërgimin e Forcave të Armatosura të Republikës së Shqipërisë jashtë vendit, si dhe për mënyrën e procedurat e vendosjes dhe kalimit të forcave të ushtarake të huaja në territorin e Republikës së Shqipërisë”, të ndryshuar”.
